
Шанчӑк
(Ҫамрӑк поэтсен пултарулӑхӗ)
Эпир  хытӑ  шанатпӑр:  ҫапла  пӗчӗккӗн-
пӗчӗккӗнех,  ударенисем  ҫинчен,  «кӳртес-
кӗртес»  сӑмахсене  мӗнле  ҫырмаллине 
ҫыркаласах  вӑраххӑн  чӑваш  Пушкинӗсене, 
Лермонтовӗсене курӑпӑр. Вӑхӑт ҫитӗ!

Ҫеҫпӗл Мишши.
Ик-виҫӗ ҫул ӗлӗкрех,  Мускаври сӑмах ӑстисем каланӑ поэзи ытти 

жанрсенчен  вӑйлӑрах  пулнӑ.  Унтанпа  чӑваш  прози  самаях  ӳсрӗ, 
тӗреклӗленчӗ, теҫҫӗ. Вӑл пӗтӗм Союз арени ҫине тухасси - паян-ыран 
пулмалли  ӗҫ,  теҫҫӗ.  Халлӗхе  ҫапах  та  калавҫӑсем  сӑвӑҫсене,  роман 
ҫыракансем поэма ҫыракансене кая хӑварчӗҫ, теме ҫук-ха. Тӑлмачсем 
каларӗшле - пачах урӑхла: вырӑсла куҫарса пичетленӗ пӗрремӗш роман 
прозӑпа, сӑвӑпа ҫырнӑскер пулчӗ.

Эпир кунта пӗрне хурласа тепӗрне ырласшӑн мар. Ухсайпа Уярӑн, 
Алгапа  Турханӑн,  Уйӑппа  Илпекӗн  нимӗншӗн те  тытӑҫса ӳкмелли  ҫук 
пулӗ тетпӗр. Кашни хӑйӗн ӗҫне тӑвать. Пурте пӗрле - халиччен пулман 
пысӑк,  йы-вӑр,  хисеплӗ  те  кӑмӑллӑ  ӗҫе  -  чӑваш  литературин  ӗҫне 
тӑваҫҫӗ. Чӑн ӗнтӗ, пирӗн «пур енӗпе» те пултаракансем те тухкалаҫҫӗ: 
ун  йышши  халӑх  вара  сӑввине  те  сӑвӑлать,  калать,  камитне  те 
кӑтартать,  тишкӗрме те тиркемест.  Ӑҫта  пушӑ вырӑн пур -  вӑл  ҫавна 
«тултармах»  тӑрӑшать.  Мӗн  тата,  епле  тултарса  лартни  тепӗр  чух 
никамах та интереслентермест. Авторӑн интересӗ те гонорарне илсенех 
сӳнсе  ларать.  Унашкал  ялан  хатӗр,  пурне  те  ӑста  «универсалсем» 
нимӗнле критери ҫук ҫӗрте ҫеҫ кун курма пултараҫҫӗ. 



Чӑваш  литературинче  ҫав  критери  ҫителӗклӗ  тесе  калама 
халичченех  май  килмест-ха.  Вӑйлӑ  традициллӗ  пысӑк  литературӑсем, 
пуринчен  ытла,  вырӑс  литератури,  пирӗншӗн  пример  пулса  тӑмалла. 
Ҫав  тӳперен  пӑхсан,  пирӗн  хӑшпӗр  нумай  тухӑҫлӑ  сӑмах  арманӗсем 
авӑрни - вӗренчӗкле хӑтланнӑ ҫыркаланчӑк пек ҫеҫ туйӑнать. Вырӑсла 
ҫыракан вӑтам кӑна писатель те час-часах пирӗн ятлӑ-сумлӑ авторсенех 
вӑтантарма пултарать.  Хӑйсен  ӑсталӑхне  ӳстерме тӑрӑшман,  хӑйсене 
хӑйсем  пулса  ҫитнӗ  художник  тесе  шутлакан  ӑслӑ  пуҫсем  ҫавӑн  пек 
чухне кӳренсе те илеҫҫӗ, чӑркӑшма та пӑхаҫӗ. Унашкал вушар чӗресене 
ӳкӗте  кӗртме  йывӑр.  Пирӗн  шанчӑк  -  ҫамрӑксем.  Сӑмахӑмӑр  ҫавсем 
ҫинчен.

*     *      *

Поэзи...
Томӗ-томӗпе  проза  ҫырса  чапа  тухнӑ  писательсем  те  -  ҫӗртен 

тӑхӑрвун тӑххӑрӑшӗ - пӗрер сӑвӑ та пулин ҫырнах ӗнтӗ. «Яш чух пачах 
сӑвӑ  ҫырман  ҫын  вӑл  темле  катӑкрах  туйӑнать,  аномали  евӗрлӗ» 
тенеччӗ пире пӗр педагог. Пӗр пӗлӗш поэт ҫапла каларӗ: «Вуниккӗре-
вунвиҫҫӗре  чухне  эпӗ  хам  сӑвӑ  ҫырни  ҫинчен  чылаях  интеллигентлӑ 
мӑнаккана вӑрттӑн пӗлтертӗм.  Вӑл ман ҫине чӑр пӑхса илчӗ те -  «ан 
хӑра, ачам, иртсе кайӗ-ха» терӗ.

Нумайӑшӗн,  чӑнах  та,  иртет  ҫав  «ача-пӑча  йӑли».  Анчах  пинтен 
пӗринне тенӗ пек ҫав йӑлана савӑл ҫапса та кӑлараймастӑн. Нимӗнле 
чӑрмав  та,  нимӗнле  инкек-синкек  те  ҫырма  пӑрахтараймасть  ҫав 
тӳрккесе. Ҫавӑн пек этем кӑна поэт пулса кӗрет хӑй халӑхӗн кун-ҫулне. 
Ӗмӗрех  сӑвӑ  ҫыракан  тепӗр  йышши  ҫынсем  те  пур.  Вӗсем  поэзин 
элементарлӑ правилисене те пӗлмеҫҫӗ, пӗлесшӖн те мар. Шухӑша вӗри 
туйӑмпа ӑшӑтни те ҫук вӗсен. - Кассан турпас пулмасть-и, ҫырсан сӑвӑ 
пулмасть-и?  -  тенӗ  пек  аппаланаҫҫӗ.  Сӑмах  ӑҫталла  сӗтӗрет  - 



ҫавӑнталла  сулӑнаҫҫӗ.  Хутран-ситрен  вӗсем  ҫемҫерех  кӑмӑллӑ 
редакторсене юрама та меслет тупаҫҫӗ. Ӗлӗк ялтан яла ҫурла шӑлласа 
ҫӳрекен тимӗрҫӗсем пурччӗ. Пирӗн таврара вӗсене «сивӗ тимӗрҫӗсем» 
тетчӗҫ.  Асӑннӑ  категори  пире  яланах  ҫав  «сивӗ  тимӗрҫӗсене»  аса 
илтерет.  Урӑхла  каласан,  вӗсем  пурне-ҫукне  пӑхмасӑрах  ӗрчекен 
графоман таврашӗн йышлӑ ӑрӑвне кӗреҫҫӗ.

Сӑвӑ  -  романтизм  ялавӗ,  тенӗ  Александр  Блок.  Революцилле 
романтизмӑн ялавӗ,  тейӗпӗр  эпир.  Граждан  вӑрҫи  вӑхӑтӗнче  Демьян 
Беднӑйӑн  сӑвви-юррисемпе  Маяковскийӗн  маршла-командӑлла 
йыхравлӑ  йӗркисем  мӗнле  вӑйлӑ  хӗҫпӑшал  пулнине  пурте  пӗлеҫҫӗ. 
Тӑхтин сарӑ хут ҫине пичетленнӗ «Колчак» поэми,  чӑваш ялне ҫитсе, 
«тӗрӗс-тӗкел» тӗнчене савӑл ҫапсах икке уйӑрса кӑтартнине халичченех 
астӑватпӑр. Харампырсене сӑнӑ вӗҫне тирекен вичкӗн чӗлхеллӗ сӑвӑҫ 
ун чухне выртан каска пек мӑкланнӑ пайтах ӑса-тӑна якатса ҫивӗчлетнӗ.

Сӑвӑпа  музыка  -  уйрӑлми  йёкӗреш.  Сӑвӑсӑр  юрӑ  ҫук.  Проза 
инҫетрен перекен шултра етреллё тупӑ пек птулсан, сӑвӑ вӑл - ура ҫинех 
таптаса пыракан юланут. Прозӑна сехечӗ-сехечӗпе меллӗн килте ларса 
е  талӑкӗ-талӑкӗпе  каютӑра-купере  ҫул  тытса,  кана-кана,  «пуҫ  тавра» 
шухӑшласа  вулатӑн  пулсан,  сӑвва,  ӑш хыпнӑ  ҫын  ҫӑл  шывне выртса 
ӗҫнӗ  пек,  каҫса  кайса  вуласа  тухатӑн.  Каллех  калатпӑр:  пӗрне  те 
тиркеместпӗр, пӗринчен те пистересшӗн мар эпир. Анчах кашни жанрӑн 
хӑйӗн уйрӑмӗ  пур.  Проза  сюжетпа,  пурнӑҫ  анлӑхӗпе,  шухӑшпа  ҫын 
кӑмӑлне ҫавӑрать, поэзийӗн (лирикӑллӑ поэзин) ытарайми енӗ - сӑнлӑх, 
шалти  туйӑм,  уйрӑм  пахалӑхӗ  -  сӑмахсем  кӗвӗллӗ  янӑрани.  Чӑваш 
поэзийӗнче  нумай  вӑхӑт  хушши  пынӑ  тавлашура  Ҫеҫпӗлӗн  силлабо-
тоникӑлла  шкулӗ  ҫӗнтерчех.  Эпир  вуланӑ  авторсем  пурте  пекех  ҫав 
йӗркепе  ҫыраҫҫӗ.  Ку  пире  савӑнтарать.  Чӑваш  чӗлхине тӗпчевҫӗсем 
тӗрӗк чӗлхисен йышне кӗртеҫҫӗ пулин те, авалтан вырӑссемпе юнашар 
пурӑнса, эпир ҫав халӑх калаҫӑвӗн манерӗсене (ударенине, интонацине) 



йышӑнмасӑр  тӑма  пултарайман.  Ҫеҫпӗлле  сӑвӑ  йӗркине  пула,  пирӗн 
хальхи  поэтсем  тӗнчери  мӗнпур  халӑх  поэзийӗн  шедеврӗсене  хӑйсен 
виҫипех  куҫарма  пултараҫҫӗ.  Вырӑс  классикӗсемсӗр  пуҫне,  ҫитес 
ҫулсенче  пирӗн  шутпа  Гомер  позмисене,  Дантене,  Руставелине, 
Низамипе  Навои  ҫырнисене,  Лонгфеллӑн  «Гаяваттипе»  карелфинсен 
«Калевалине»  пӗтӗмӗшпех  куҫарса  кӑлармалла.  Эпир  халӑх  культури 
ҫинчен калаҫатпӑр, чӑваш чӗлхи литературӑпа наука, фклософи чӗлхи 
пулчӗ,  тетпӗр,  анчах  пур  халӑхсен  культурине  те  хамӑрӑн  тумасӑр 
малалла  ӳсме  пултараймастпӑр.  Унсӑрӑн  пирӗн  калаҫусем деклараци 
ҫеҫ пулса юлӗҫ.

Чӑваш  поэзийӗшӗн  ҫӗнӗ  япала  -  пирӗн  хула  лирики  аталанса 
пырать.  Студент,  чулҫӑ,  монтер,  экскаватор.  транспортер,  Иванов 
палӑкӗ,  нумай  хутлӑ  ҫуртсем...  Темӗн  ҫинчен  те  ҫыраҫҫӗ  ҫамрӑксем. 
Кунта пирӗн традици пуянах мар-ха. Ҫур ӗмӗр ытла ял ҫинчен сӑвӑланӑ 
поэтсем  пире  хулана,  хула  ҫыннин  кӑмӑлне  чӑваш  чӗлхипе  ҫавӑрса 
илме вӗрентеймерӗҫ. Ҫул-йӗре ҫӗнӗрен хывма тивет.

Мӗн  ҫинчен  ҫыраҫҫӗ-ха  ҫамрӑксем?  Тӑван  ҫӗршыв,  партипе 
комсомол, коммунизм стройкисем, халӑхсен туслӑхӗ, ҫӗнелсе улшӑнсах 
пыракан  чӑваш  ҫӗрӗ,  чӑваш  йӑлисем,  кил-ҫурт  тирпейӗ,  ӳсекен 
Шупашкар ҫинчен...  Кашни ҫитӗнекен ӑрӑва расна,  ҫӗнӗлле курӑнакан 
ҫутҫанталӑк,  кун-ҫул пуҫламӑшӗнчи  вӗри  тунсӑх,  шухӑш-ӗмӗт,  юрату... 
Пурте саккунлӑ, йӗркеллӗ, вырӑнлӑ.

Мӗнле ҫыраҫҫӗ ҫамрӑксем? Ҫавна тинкеререх пахӑпӑр.
Пирӗн умра ҫавӑ та ҫавӑ, тесе пуҫлаҫҫӗ кун пек чух. Эпир те иртнӗ 

икӗ  ҫул  хушшинче  тухнӑ  «Ялавпа»  «Тӑван  Атӑл»  номерӗсене  уммах 
сарса хутӑмӑр. Ҫулне те, уйӑхне те, хӑш номерне те кӑтартса тӑмӑпӑр: 
статистика отчёчӗ тумастпӑр. Интересленекенсем тупса вулӗҫ.

Акӑ Михаил Львовӑн «Ырӑ кӑмӑл» ятлӑ сӑввинчи тӑватӑ йӗрке:



Килет-и шуҫӑм ял ҫине, 
Вылять-и каҫхи ҫиҫӗм - 
Ялан тухать-ҫке куҫ умне 
Асран кайми савниҫӗм!

Аван  каланӑ.  Ҫамрӑк ҫын  таса  чӗрепе  тунсӑхлани  сисӗнет,  кӑшт 
ассӑн сывлани те илтӗнет. (Юрату унсӑр пулма пултараймасть.)  Сӑмах 
майлашӑвӗ тӗрӗс, кулленкунхи калаҫу пекех, ҫапах та ҫӗнӗлле тавҫӑрса 
илетӗн  ҫав  ӗмӗрхи  туйӑма.  Кӑшкӑру палли  лартмалла  та  пулман. 
Йӗркисем  шухӑша  янипе  лайӑх.  Вӗсем,  лӑпкӑн  янӑрасан  та,  кӑмӑла 
шалти вӑйӗпе ҫавӑраҫҫӗ. Ҫав сӑвӑрах авторӑн хӑйӗн мар сӑнлӑхӗсем те 
пур:  «чӳречерен  шаккан  сирень  турачӗ»  вырӑс  сӑввисенчен  кӗнӗ; 
«савнин  хитре  чечек  пек  сӑн-сӑпачӗ»  е  «савнин  илемлӗ  сӑн-пичӗ» 
тенисем  поэзишӗн  пулсан,  нимӗн  те  пӗлтермеҫҫӗ.  Чӑн  ӗнтӗ,  Н.  И. 
Ашмарин илем сӑмаха «чӑваш чӗлхинчи чи хитре сӑмахсен-чен пӗри» 
тет.  Ҫапах та поэтсен унпа хӑй тӗллӗнех ҫырлахма кирлӗ мар.  Халӑх 
юрринче «илемлӗ хӗрсем чечек евӗрлӗ» тенине пурте илтнӗ. Чӑн-чӑн 
халӑх поэчӗ Константин Иванов ҫав танлаштарӑва хӑй майлӑ ҫавӑрса 
каланӑ:

Пичӗ-куҫӗ пит хӳхӗм - 
Хирти сарӑ чечек пек.

Малтанхи  йӗркери  ӑнӑҫлӑ  та  виҫеллӗ  аллитераци  пирки 
каламасӑрах,  пурте  куҫӑн  курса  тӑран  сарӑ ҫумне  хирти хушни  ҫав 
сӑнлӑха пӗр поэтӑн - Ивановӑн ҫеҫ - туса хурать.

Мӗнле тӗрӗс танлаштару! Нарспи таҫта керменте ачашласа ӳстернӗ 
пике  мар.  Вӑл  -  «ҫичӗ  тарҫӑ-тӗрҫӗллӗ»  Михетер  килӗнче  те  ӗҫлеме 



хӑнӑхнӑскер, «ӗҫре хытнӑ алӑллӑ» Сетнере юратаканскер - садри мар, 
шӑпах та хирти чечек, ҫутҫанталӑк хӗрӗ.

Юрӗ.  Юрату  пултӑр.  Анчах,  композици  енчен  пӑхсан,  М.  Львов 
сӑввин  пуҫламӑшӗ  те,  варри  те,  пӗтмӗшӗ  те  ҫук.  Ӑна  кирек  хӑш 
йӗркинчен тытӑнса та вулама пулать. Сюжетсӑр-шӑнӑрсӑр япала. Юрату 
сисӗм-туйӑмне  юриех,  калӑпӑр,  чӗре  таппине  сӑнласа  паракан 
(кардиограмма)  ӳкерекен  аппарат  евӗрлӗ  хатӗрпе  ӳкерсе  илме  май 
пулсан,  мӗн чухлӗ кукӑр-макӑр курмӑттӑмӑр-ши эпир унта!  Хавхалану, 
хӗпӗртӳ, кӳлешӳ, вӗчӗхӳ, иккӗленӳ, ӗненӳ...

Пирӗн ҫамрӑк поэтсен (вӗсен ҫеҫ-ши?!) тӗнчи ытла та тикӗс. Паллах, 
вӗсем пурнӑҫне  те  нумаях  пурӑнмӑн-ха.  Вӗсем юратӑва  куллен-кунах 
вӗренӳпе, пархатарлӑ ӗмӗчӗсемпе «ҫыхӑнтарма» тӑрашаҫҫӗ. Ҫапах та 
пӗр енчен «конфликтсӑрлӑх теорийӗ», тепӗр енчен авторсен эстетикӑпа 
илемлӗх туйӑмӗ ҫителӗксӗрри лирикӑна та тӑлласа лартни питӗ лайӑх 
палӑрать пирӗн поэзире.

Ҫав тӗлӗшрен А. Артемьевӑн «Юрӑ» ятлӑ сӑввине илсе пӑхар.

Сӑн хитришӗн ҫынна ан юрат,
Пит чипер ку тесе ан ырла;
Ҫутӑ сӑншӑн савмашкӑн юрать,
Ялкӑшсан вӑл сӳнми ҫӑлтӑрла.

Ҫӳҫ кӑтришӗн ҫынна ан юрат: 
Ҫурхи савӑк, чечен вӑхӑтра 
Сар чечек те пулма пултарать 
Сар пике пек хитре те кӑтра,

Сӑншӑн мар, чун-чӗришӗн ҫынна, 
Хастарришӗн савмашкӑн юрать. 



Ҫавӑнпа, тусӑм, эс те мана 
Эп юратна пек ӑшшӑн юрат.

Чи  малтан  -  автор  хӑйне  хӑех  хирӗҫлени  тинкерсе  пӑхмасӑрах 
курӑнать:  «сӑн  хитришӗн...  ан  юрат,  ҫута  сӑншӑн  савмашкӑн  юрать». 
Унтан  каллех:  «сӑншӑн  мар.  чун-чӗришӗн...»  Ҫутӑ  сӑн  тесе  ҫыннӑн 
шалти  сӑнарне, шухӑш-кӑмӑлне каласшӑн пулнӑ пулӗ ӗнтӗ поэт. Анчах 
пӗр сӑмахпах икӗ ӑнлава палӑртма тӑни, кашни ӑнлавшӑн  пӗртен-пӗр  
кирлӗ  сӑмах  тупайманни  -  шухӑша  пӑтраштарать,  сӑвва  хирӗҫлевлӗ 
тӑвать.

Тата акӑ мӗн. Сӑввӑн пӗтӗм тонӗ темле ватта юлнӑ хӗр мӑкӑртатса 
ӳкӗтленине  аса  илтерет.  «Ҫавӑнпа,  тусӑм,  эс  те  мана  эп  юратнӑ  пек 
ӑшшӑн юрат».

Ку - хушу, тӑн пару. Хӑй юратиччен малтанах хӑйне тепри юратасса 
ҫав тери мӑнаҫлӑн шанса тӑракан, ӑна-кӑна курнӑ ӑслӑ пуҫ ҫеҫ ҫапла 
калама пултарать. Кунта юратушӑн - савнишӗн - ҫунни те, пӑшӑрханни 
те,  ассӑн  сывласа  тунсӑхлани  те  ҫук.  Кунашкал  лирикӑлла  герой 
автортан  чылай  ватӑрах  та...  кӑнттамрах  та.  Юрату  поэзийӗнче 
дидактика вырӑнсар пулӗ тетпӗр эпир.

...Пуҫланчӗ вара кӑтра ҫӳҫ проблеми! И. Митяҫӑн «Кӳршӗ хӗрӗ» ятлӑ 
сӑввинче ҫакна вулатпӑр:

Ҫӳҫ кӑтришӗн е хитришӗн 
Юратманччӗ эп ӑна: 
Хӗрӗн ҫулӑмлӑ чӗришӗн 
Лекрӗм эпӗ тыткӑна.

Куҫӗсем сенкер те тарӑн, 
Пултаруллӑ хӑй ӗҫре. 



Пӗр курсан, епле пултарӑн
Юратмасӑр ҫав хӗре?

Кунта йӑлт тӗрӗс-тӗкел вара: савни ӗҫре пултарать... Ҫапах... ҫапах 
та вӑл сенкер те тарӑн куҫлӑ. Илем илемех ентӗ! Мӗншӗн-ха тата кӑтра 
ҫӳҫлӗ хӗр ӗҫчен пулма пултараймасть?

Валентин Васильев та ҫав тезиспах «савнӑ тусӑм куртӑрччӗ тесе, 
кӑтралатрӑм сарӑ ҫӳҫӗме» тет. Анчах кунта арҫын кӑтралатни палӑрать. 
Малтан вӑл ҫӗрӗпех купӑспа ҫӳренӗ - савни юратман, ҫӳҫне кӑтралатнӑ - 
юратман,  каччӑ  хире  тухса  виҫӗ  норма  тунӑ  та  -  савнийӗ  «чунӑмран 
юрататӑп»  тенӗ.  Шӳт  пек  ӑнлансан,  ҫырлахма  пулать  те-и,  тен,  ку 
сӑвӑпа.  Анчах  автор  юрату  проблемнне  чӑнласах  ҫапла  ҫӑмӑл  татса 
парас  тенӗ  пулсан,  ытла  та  ансат  пулнӑ  пулӗччӗ  ҫынсен  ӑс-тӑнне 
урӑхлатса  ҫӗнетесси.  Шӳт  тесен  тата  урӑхларах  форма  -  такмак 
(частушка) виҫи кирлӗ пулнӑ пулӗ.

А.  Клементьев именсе тӑмасть вара. «Телей сана та,  кӑтра ҫӳҫлӗ 
хӗрӗм!»  тет.  Чӑн  ӗнтӗ:  хӗрӗм  тесе  хӑвӑнтан  тӑван  хӗре  ҫеҫ  калама 
пулать.  Кунта  поэт  хӗр-тусӗпе  Шупашкар  бульварӗ  тӑрӑх  гитара 
янӑратса ҫӳрени ҫинчен ҫырать. Кайран хӗрӗ Мускав консерваторийӗнче 
«хӗрӳллӗ ҫамрӑклӑх ҫинчен» юрлать-мӗн. Ку та ӗҫлӗ-хӗллӗ ҫынах. Ахаль 
кӑна кӑтра мар.

В.  Тихоновӑн  «Юрату  сӑввисем»  тесе  кӑларнӑ  виҫӗ  япалинче  те 
ҫавах. Савнийӗ Куйбышевра ӗҫлет, хӑй Шупашкарта, калӑпӑр. Савнийӗ 
«ӗҫӗ чаплӑ - ытараймӑн, килессе шанатӑп» тет. (Хӑйшӗн чӗрӗ ҫыншӑн 
мар,  -  ӗҫшӗн!)  Ку  «кулянмасӑр-хумханмасӑр»,  лӑпкӑн  тавӑрать. 
«Пыраймастӑп,  ан  ҫилен,  васкаса  чул  ҫурт  тӑватӑп,  хӑпарап  ҫӳлтен-
ҫӳле», тет.

Е акӑ. Ҫӑлтӑрлӑ, шӑпчӑклӑ, сиреньлӗ, кӗмӗл уйӑхлӑ, кӳлӗллӗ паркра 
савнипе савни шурӑмпуҫ киличченех ҫӳреҫҫӗ.



- Каласамччӗ, хӑҫан, - ыйтрӗ  каччӑ, - 
Тӗл пулатпӑр, савниҫӗм, тепре? - 
«Паянах, - хӗр кулса алӑ пачӗ, - 
Паянах тӗл пулатпӑр ӗҫре».

Тепри.  Ҫурхи  Атӑл,  кӗсменсем  тӑкаҫҫӗ  кӗмӗл,  шурӑ  сӑнлӑ 
Шупашкар, вара:.

Курӑнать илемлӗ, капӑр, 
Эпир тунӑ ҫӗнӗ ҫурт... 
Чаплӑ чулҫӑ ятне панӑ 
Пире, тусӑм, ахаль мар. 
Ҫӗнелсем эс, манӑн савнӑ 
Тӗп хуламӑр Шупашкар.

«Манӑн  савнӑ  тӗп  хуламӑр»  тенине  пирӗн  тесе  тӳрлетме  те 
пултарнӑ-ха.  Анчах...  анчах  мӗншӗн  тӑрӑнтӑмӑр-ха  эпир  ҫак  юрату 
лирикине? Мӗншӗн тесен авторсен чӗрӗ ҫын туйӑмӗ анкета ыйтӑвӗсен 
айне  пулать.  Пӗр  анекдотла  калаҫу  аса  килет.  Я.  Ухсайӑн  Михайлов 
арӑмӗ виҫӗ ывӑл ҫуратни ҫинчен сӑвӑ пур. - А кам вара вӑл Михайлов? - 
тесе ыйтнӑ имӗш пӗр ӑслӑ пуҫ. Хӑй шухӑшланӑ ӗнтӗ, тен, вӑл колхозник 
те  мар,  тен,  кахал, тен,  ун  ӗҫкунӗ  ҫителӗксӗр,  тен...  тен...  тем  курса 
тӑрӑн!

Эпир  ӗҫ  поэзине  хирӗҫ  мар,  анчах  чӗрӗ  шухӑш-туйӑма  пӗр  ӗҫ 
процесӗнчен  механически  кӑкарса  кӑна  хунине  пӗтӗм  чунтан  хирӗҫ. 
Пирӗн  саманара  хамӑр  ҫӗршыври  чӗрӗ  ҫын  сӑнарне  тӗрӗс  кӑтартас 
тесен, ӗҫӗн. поэзийӗ хӑех - ҫавӑтса кӗмесӗрех - унӑн юратӑвне те пырса 
кӗрет.  Виҫине  пӗлни  кирлӗ:  ҫутӑ  хурлӑх-и  юратура,  йӑл  култаракан 



ҫӑмӑл  тунсӑх-и  е  чуна  ыраттаракан  тарӑн  драма-и.  Пушкинӑн  ҫав 
туйӑмсеме сӑнласа панӑ виҫӗ сӑввине аса илтересшӗн эпир хамӑр поэт-
тавраша:  «Сӑрт-туллаӑ  Грузире  каҫхи  тӗтре  выртать»,  «Ижора 
ҫывӑхаруҫӑн», «Эс инҫетри тӑван ҫӗрӳшӗн».

Юрату  темипе  ҫырнӑ  сӑвӑсенчен  ӑнӑҫлӑраххи,  пирӗн  шутпа,  Н. 
Александровӑн  «Сукмакӗ».  Мӗншӗн?  Мӗншӗн  тесен  ҫав  кӗскен,  хӗр 
юрри пек ҫырнӑ сӑвӑра ҫӗршыври аслӑ ӗҫ те, ҫутҫанталӑка улӑштарни 
те,  икӗ савнин тунсӑхӗ те,  пӗрне-пӗри  пачак хупламасӑр,  килӗшӳллӗн 
пӗрлешнӗ. Пӗр «фокуса» пухса кӑтартма тӑрӑшнӑ вӗсене поэт. Юлашки 
икӗ йӗрки ҫеҫ, сӑмах ҫаврӑнӑшӗ енчен, чӑвашлах мар:

Каҫсем ҫап-ҫутӑ, - пӗлейместӗп, - 
Аҫта чуптӑвӑпӑр тепре!..

Ҫамрӑк авторсем чылай ытти темӑсемпе те, пӗр-пӗринпе ӑмӑртнӑ 
пекех, е, пирӗн журналсем заказ панӑ тейӗн, пӗр тезиспа ҫыраҫҫӗ. ГЭС 
ҫинчен, ҫутӑ ҫӑлтӑрсем ҫинчен сӑвӑ кӗртмесӗр «Ялавӑн» сайра номерӗ 
иртет. Ҫӑлтӑр сӑнарӗ - пӗлӗтри те, ҫӗрти те канӑҫ памасть сӑвӑҫсене:

1. Ҫӑлтӑрсем тӳпере вӑй выляҫҫӗ. 
(Б. Тихонов).

2. Эпир ҫутнӑ ҫӑлтӑрсем мухтавлӑн 
Илемлетрӗҫ пирӗн ҫӗршыва.

(В. Васильев).
3. Мускав ҫӑлтӑрӗ ҫап-ҫутӑ 

Ҫутатать тӗнчипеле.
(Ю. Скворцов.).

4. Ҫунать пин ҫӑлтӑр пин тӗлте. 
(М. Захаров).



5. Ҫут ҫӑлтӑрсем ҫунаҫҫӗ тем чухлех.
(В. Алендей).

6. Ҫӑлтӑрсем куҫ хӗсеҫҫӗ пире.
(Г. Лисин).

Пур ҫӑлтӑра шутласа та кӑларас ҫук, шута илес тесен, ӗмӗрне ҫав 
ӗҫпе  ирттернӗ  уйрӑм  ҫӑлтӑрҫӑ  кирлӗ.  Ахаль  мар  халӗ,  ӗлӗкрех 
ҫӑлтӑрсем  ҫинчен  ҫырнӑ  поэта  хурласа,  ҫӗр  ҫырли  ҫинчен  ҫырма 
хушакан Эсхель те ҫав ҫӑлтӑрсен тыткӑннех лекнӗ:

Иӑлтӑр ҫутӑ ҫӑлтӑр куртӑм 
Атӑл хумӗ ҫийӗнче... 
Хумсем ҫийӗн йӑлтӑр-ялтӑр 
Пин-пин ҫӑлтӑр ҫуталсан...

Эпир ҫӑлтӑрсене сивлеместпӗр. Ҫӳлтисене те, ҫӗртисене те мухтав! 
Анчах вуланӑ сӑвӑсем пӗр пекки йӑлӑхтарать пире. Поэтсен чӗлхе лаҫҫи 
чухӑнни,  сӑтӑрӑлса,  шупкалса  пӗтнӗ  сӑмахсемех  тӗл  пулни  кӑмӑла 
тавӑрать:  вулас килми пулать.  Кун ҫинчен малалла татах та калӑпӑр. 
Халӗ,  ҫапах та,  ҫӑлтӑрсенех халалланӑ икӗ сӑвва  пӑхса тухӑпӑр.  Акӑ 
епле М. Захаровӑн «Ҫӗнӗ ГЭС».

Халь пирӗн ялӑн тӗлӗнче 
Пур ҫӗнӗ ГЭС Сӗве ҫинче; 
Нумай пулмасть - кӑҫал кӑна - 
Туса пӗтертӗмӗр ӑна. 
Яла та, фермӑсем патне 
Ҫитертӗмӗр ун хӑватне..



Ямбӗ те ямбах, рифми те рифмах. Анчах ма рифмӑламалла пулнӑ-
ха  ҫав  прозӑна?  Ҫамка  тирне  хытарса  асапланса  лариччен  хаҫата 
телефонпа е телеграфпа пӗлтермелле пулнӑ-мӗн ун ҫинчен.  Малалла 
автор пӗр тикӗссӗн пин ҫӑлтӑр пин тӗлте ҫунни ҫинчен, Сӗве пӳртрен 
пӳрте кӗрсе ҫап-ҫута ҫӑлтӑрсем (каллех ҫӑлтӑр!) ҫутни ҫинчен ҫырать. - 
Тем те пулать иккен, тусан! - тет. Йӑлт тӗрӗс. Поэтӑн хӑйӗн сӑнлӑхӗсем, 
хӑйӗн сасси кӑна ҫук.

Ҫав темӑпах Г.  Лисин унран чылай кӗске «Ҫӗр  ҫинчи  ҫӑлтӑрсем» 
ятлӑ сӑвӑ ҫырнӑ. Пирӗн шутпа ҫав сӑвӑра шӑпах та поэтӑн хӑйӗн пулас 
тӗрри-эрешӗ палӑрнӑ вырӑнсем пур.

Ҫӑлтӑрсем куҫ хӗсеҫҫӗ пире: 
Кӑтартасшӑн хӑйсен илемне. 
Ҫӗр ҫинчи ҫӑлтӑрсем хитререх, - 
Хамӑр ҫутнӑ эпир вӗсене.
Ешӗл ҫулҫӑ ҫинче ирӗлсе, 
Йӗпхӳ пек тӑкӑнать сар шевле, 
Хӗвелҫаврӑнӑшсем тӗлӗнсе 
Ҫаврӑнаҫҫӗ халь ГЭС еннелле.

Хӗвелҫаврӑнӑш  пуҫӗсем  каҫхи  ҫутӑсем  еннелле  ҫаврӑннине 
ҫаврӑнманнине  ботаниксем  калӗҫ.  Кунта  пире  поэт  куллен-кунхи 
япаласенех  эпир  курман  енчен  кӑтартасшӑн  пулни,  хӑйӗн  «фокусне» 
шырани интереслепте-рет.  Поэзин чи паха  енӗ -  пурте  курса тӑракан 
япаланах  йӑлт  урӑх  ҫутӑпа  ҫутатса  кӑтартни,  -  ҫапла  ӑна  лайӑхрах 
тавҫӑрса илме, тарӑнрах ӑнланма пулӑшни пулса тӑрать.

Пирӗн сӑвӑҫсен тата темӗнле хӑйне евӗрлӗ максимализм пур. Кунта 
эпир  юри  пысӑклатнӑ  сӑнлӑхсем  (гиперболӑсем)  ҫинчен  каламастпӑр. 
Ҫук,  вӗсем пӗр япаланах  пӗр-пӗринчен ӑмӑртмалла ӳстерсе сӑнланӑн 
туйӑнать.



1. Шултӑра пучахсем шӑп пӗр шит.
(Кӑсӑя Ваҫлейӗ).

2. Шитрен те вӑрӑм пучахсем 
Туллин лараҫҫӗ сӗрӗшсе. 

(Н. Мартынов).
3. Ыраш пучахӗ икӗ шит таран. 

Ӑна туни епле чӑтса ларать?! 
(Г. Ефимов).

Халлӗхе,  чӑнах  та,  ҫур  аршӑн  тӑршшӗ  пучаха  чӑтмалли  хӑмӑл 
курӑнмасть-ха пирӗн уйсенче.

Ҫын  сӑнарӗсене  илсен  те  -  орденлӑ  та  ылттӑн  ҫӑлтарлӑ  герой-
паттӑр  сайра  сӑвва  кӗрсе  вырнаҫман  пулӗ.  А.  Ивановӑн  «Гвардеец» 
ятлӑ саввинче ҫакӑн пек йӗркесем пур:

Ун аманнӑ кӑкӑрӗ ҫинче 
Ик орден, ылттӑн ҫӑлтӑр ялкӑшать, - 
Фронтри герой колхоз уй-хирӗнче 
Герой ятне илмешкӗн тӑрӑшать.

Ҫавӑншӑн  ҫеҫ  тӑрӑшать-ши  вара?  Мухтамалла-ши  хӑй  чапӗшӗн 
кӑна ҫумакан ҫынна? Сӑпайлӑн ӗҫлекен кӑмӑллӑрах мар-ши пире?

Тӑван чӗлхен мӗнпур хӑвачӗпе усӑ курма та веренеймен-ха эпир. 
Кунта, ватти-яшшине уйӑрмасӑрах, ҫакна каламалла. Тӳсме ҫук чухӑн, 
пӗр пек сӑмах ҫаврӑнӑшӗсем пуҫа минретсе ҫитереҫҫӗ! Н. И. Ашмаринӑн 
Чӑваш  сӑмахӗсен  кӗнекинче  хӗрӗх  пин  сӑмах  ытла;  пирӗн  чылай 
авторсем ҫав пуянлӑхӑн вуннӑмӗш шайне те хӑйсен туса йышӑнайман-
ха. Ку - поэзире те, прозӑра та, драматургире те ҫавах. Паллах, илемлӗ 
ҫырулӑх  ӑсти  тиек  мар:  вӑл сӑмахсене,  тути-масине пӗлмесӗр,  ҫырса 
илнипе  пысӑк  ӗҫех  тӑваймӗ.  Чӗлхен  шалти  саккунӗсене  тӗпчесе, 
хамӑрпа пӗр ҫемьеллӗ ытти чӗлхесем мӗнле улшӑнса пынине сӑнасан 



ҫеҫ пуплеве хӑюллӑн авкалама, тепӗр чух «кивӗ» сӑмахах  чӗртсе  ҫӗнӗ 
ӑнлава  пӗлтерекен  тума  пулать. Ку  тӗлӗшрен  писательсене 
чӗлхеҫӗсемпе пӗрлешсе ӗҫлени питӗ пулӑшнӑ пулӗччӗ.

Эпир пӑхса тухнӑ сӑвӑсенче тӑтӑшах ҫавнашкал «хитрелӗхсем» тӗл 
пулаҫҫӗ:

1. Молдави сачӗсен тӗлне ҫитесчӗ.
2. Умрах Куйбыщев - садсен хули.
3. Ҫӗнӗ садсем чечекленсе ҫӗкленчӗҫ.
4. Сад-вӑрмансем лартма, канал тума.
5. Сад-вӑрмансем ак симӗс ҫулҫӑ сарчӗҫ.
6. Эпир садсем чӗртме хунав ӳстернӗ чух,
7. Садсем ӳсмен вӗри пушхирсенче те

Кавказри пек хитре садсем чӗртме.
8. Вӑрмансемпе хитре садсем чӗртетпӗр. 

Тӑван ҫӗршыв ҫурхи сад пек ешертӗр.
9. Садсем шур чечекре, тӳпе сенкер.
10. Садсем чӗртме вӗри Туркменире,

Туркмени хирӗ садсемпе ешерӗ.

Кусем - А. Клементьев сачӗсем. Кунта пурте мар-ха. Тӑватӑ сӑвӑра 
кӑна ҫакӑн чухлӗ сад кашласа ларать. Вӗсене те йӑлтах асӑнаймарӑмӑр. 
Ытлашши сулхӑн, ешӗл, чечеклӗ мар-ши? Автор тата ҫак сӑмахсемпе те 
пулин  урӑхлатса  тӗрлӗлетмест  хӑйӗн  йывӑҫҫисене.  Кичем  ун  тӗссӗр 
сачӗсем.

Акӑ тепӗр йышши «хитрелӗх».
Б. Тихоновӑн «Кӗсменсем тӑкаҫҫӗ кӗмӗл» тенине асӑнсаттӑмӑр. Ку 

халлӗхе ҫӗнӗлле илтӗнет-ха. Ҫяв сӑвӑпа юнашарах «ярӑнать кӗмӗл уйӑх 
мӑнаҫлӑн» тени вара никама та тӗлӗнтермест. Вӑл ҫеҫ-и?

1.  Шӑнкӑр-шӑнкӑр кӗмӗл саслӑн 



Шӑранать пике юрри. 
(Н. Мартынов).

2. Туратсем ҫинче юрлаҫҫӗ
Кӗмӗл саслӑ кайӑксем. 

(Кӑсӑя Ваҫлейӗ).
3. Ҫутӑлать тӗкӗр пек ҫӗнӗ кӳлӗ, 

Кӗмӗл тӗслӗн ҫиҫсе ялтӑрать.
(М. Волкова).

4. Вӑштӑр-вӑштӑр ҫилпе хумхануллӑн (?!) 
Кӗмӗл сывлӑм шывне салатса. 

(М. Львов).
5. Кӗмӗлленӗҫ шыв-шурӗсем.

(И. Малкай).
6. Кӗмӗл тӗслӗ кӳллисем 

Йӑпатаҫҫӗ чунӑма...
6. Кӗмӗл тӗслӗ кӳллисем 

Шурӑ акӑш ярӑнать... 
Кӗмӗл  уйӑх ҫутинче 
Ялкӑшаҫҫӗ орденсем...

(В. Алагер).

Юлашки автор ҫутҫанталӑк ҫине таҫтан айккинчен пӑхса киленекен 
ҫав йышлӑ сӑвӑҫ-терӗше чечек пуҫкӑшӑлӗ тӑхӑнтарсах пехилленӗ пек 
туйӑнать.

- Юрӗ-ҫке ку! - тейӗҫ. Апла пулӗ те, ҫапах ку вунтӑххӑрмӗш ӗмӗрти 
«улпут  йӑвисенче»  пусса  кӑларнӑ романс  таврашне ҫеҫ  аса  илтерет. 
Тӳлек, чечен, лӑпкӑ! Юлашкинчен, тем калӗҫ тенӗ пек, сых ячӗшӗн орден 
ҫакса янӑ кӗмӗл уйӑх нимӗне те улӑштармасть кунта: тӗп меслечӗ урӑх 



кирлӗ пулнӑ. (Эпир халӑх юррисенчи параллелизмпа пӗлсе усӑ курмалли 
ҫинчен тепӗр статьяра астутарнӑччӗ.)

Юрӑ  тенӗрен,  ҫакна  каласа  хӑварас  килет.  Пирӗн  композиторсем 
вӑл тӗлӗшрен ытла та тиркевсӗр! Вӗсемшӗн пулсан, кӗввине тӑсмалӑх 
сӑмах пултӑр. Г. Хирбю валли Кӑсӑя Ваҫлейӗ ҫырнӑ «Ешӗл сад» сӑвӑра 
(каллех сад!) эпир акӑ мӗн вулатпӑр:

Епле капӑр улма сачӗ 
Ҫырла пиҫнӗ вӑхӑтра.

Улма пулсан - улма, ҫырла пулсан - ҫырла пултӑрччӗ ӗнтӗ. Пирӗн 
ирӗксӗрех пӗр сӑвӑҫӑн анекдота тухнӑ икӗ йӗркине аса илме тивет:

Аллла тытрӑм балалайка 
Сӗрмекупӑс калама.

Пӗтӗмӗшпе илсен те, юрӑ сӑмахӗсем ҫав авторӑн ытти сӑввисенчен 
нумай кайра тӑраҫҫӗ.

Кӑсӑя Ваҫлейӗ чылайранпа ҫырать. «Ялавра» тухнӑ «Тӑван уй-хир» 
ятлӑ страници, «Капкӑн» кӗтессинче курӑнкаланӑ хӑшпӗр тӗллӗ-витӗмлӗ 
япалисем тата ыттисем те ҫав сӑвӑҫ ӗҫлеме пултарниие шантараҫҫӗ. 
Унӑн  сӑввисем  яланах  сюжетлӑ.  Ял  пурнӑҫне  вӑл  -  ӗлӗкхине  те, 
хальхине те - лайӑх пӗлнӗ пек туйӑнать; халӑх шухӑш-кӑмӑлне чухлакан 
ҫын  пек  туйӑнать.  Пире  ун  «Юмах  мар  ку,  чӑн  сӑмах»  тенӗ  сӑвви 
уйрӑмах  килӗшнӗччӗ.  Ӗлӗкхи  ял  хресченӗ,  кӗреҫе  йӑтса,  анине 
хусӑклама кайнӑ. Сӑхманне сарса канма ларнӑ. Ӗҫе тытӑнма тесе тӑнӑ 
та  -  ани  ҫук-мӗн.  Йӑнӑш  килтӗм  пулӗ,  тесе  сӑхманне  илсе  хул  айне 
хӗстернӗ те - анине курах кайнӑ.



Пӗчӗк ана, хыт ана
Саплӑк пысӑкӑш кӑна, 
Астумасӑр сӑхманпа
Витнӗ хунӑ-мӗн ӑна.

Ҫак халӑх сӑмахӗнчен автор шухӑша яракан тарӑн пӗтӗҫтерӳ туса 
хурать:

Юмах мар ку, чӑн сӑмах, 
Пулса иртнӗ тахҫанах. 
Кулӑшла пек халь пире,
Пирӗн аслӑ уй-хире 
Талккӑш пӗлӗт сарса тух - 
Пурпӗрех хуплаяс ҫук.

Тен,  ҫавнашкал  халӑхра  ҫӳрекен,  халӑхамӑрӑн  вичкӗн  ӑс-хакӑлне 
палӑртакан  халап-юмах  евӗрлӗ  япаласене тата  ытларах  тинкермелле 
пулӗ поэтӑн. Халӑха хӑй каланинех, тепӗр чух кӗскен - пӗр-ик сӑмахпа 
систернине  илемлетсе,  ҫивӗчлетсе,  пуянлатса  тавӑрса  пани  - 
пархатарлӑ ӗҫ. Кашни пысӑк художникӑнах ӗмӗт тӳпи ҫавӑ.

Авторӑн  васкани,  сӑмаха вырӑнсӑр лартни,  чӗлхи  чухӑнраххи  пур 
сӑввисенче  те  палӑрать-ха.  Яла  хулапа  танлаштарни,  К.  В.  Иваиов 
хыҫҫӑн,  вулакана  нимӗнпех те  тӗлӗнтермест.  Комбайна  вуншар  поэт 
карап,  хир  кара-пӗ  тенӗ.  «Чечек  пек  хӗрсем»,  «янкӑс  кӗвӗ»,  «савӑк 
кӑмӑл»,  «иксӗлми  телей»  тата  ытти  ҫавнашкал  пурин сӑмахӗсем  те 
ҫаплипех кӗреҫҫӗ-ха сӑвӑҫӑн йӗркисене.

Ак ҫак йӗркесем вара чӑнах та хййӗн  - Кӑсӑя Ваҫлейӗн теес килет:

Ҫивчӗ пуртӑ айӗнчен 



Вӑркӑнать турпас хивре... 
Шывпа ҫунӑ пек таса 
Ҫуталаҫҫӗ  стенисем... 
Аслӑ, тӳрӗ урамра 
Пӑрахут пек ҫӗн ҫуртсем.

(«Платниксем»).

Кунта ӗҫ поэзийӗ те, куллен-кунлӑха поэт куҫӗпе сӑнани те, тӗрӗс 
сӑнлӑхсем те пур.

Пӗр сӑмахпа икӗ ӑнлава палӑртса, вӗсене юнашар лартассинчен те 
хӑтӑлмалла пулӗ пирӗн.

Ҫитнӗ те ҫитес ҫӗре,
Сӑхманне сарса, ҫӗре 
Ларнӑ...

Омонимсене  рифмӑлани  - поэтӑн  пуянлӑхӗ  мар,  чухӑнлӑхӗ. 
«Утнӑҫемӗн утма тарават» - чӑвашла мар.

Пӗчӗк  сӑвӑпа пысӑк  шухӑш калас  тӗлӗшрен тепӗр  япалана пӑхса 
тухӑпӑр.  Кӑсӑя  Ваҫлейӗн  «...чӑн  сӑмахӗпе»  пӗрлех  Н.  Мартыновӑн 
«Пучах» ятлӑ сӑвви пичетленнӗ. Мӗнре ҫав сӑввӑн шухӑшӗ-тӗшӗ? Ӑҫта 
ҫырнӑ-и ӑна? Мӗнпе вӑл пирӗн кӑмӑла тултараймарӗ?

Хаваслӑ уҫӑ кӑмӑлпа
Хирте ӗҫлетпӗр ушкӑнпа. 
Умра сар тулӑ хумханать,
Чӑн тинӗс евӗр курӑнать...



Кунта ҫӗнни  нимӗн  те  ҫук. Сар тулӑ тинӗсӗ, хаваслӑ, ушкӑнлӑ ӗҫ; 
малалли хайхи шитрен те вӑрӑм пучахсем, пӑрҫа пек шултра  сап-сарӑ 
(каллех!)  ылттӑн пӗрчӗсем -  Мартыновчченех каланнӑ,  ҫырӑннӑ.  «Хир 
тыткӑна  илет  куҫа»  тени  те  -  вырӑсла  шухӑшласа  пленяет  взор  
сӑмахсене  куҫарни  ҫеҫ  пулать.  Чӑвашсем  урӑхларах,  сӑмахран,  куҫа 
илӗртет, куҫ тулли, куҫа илеймӗн теҫҫӗ, поэтӑн ҫавӑн пек каламалла та.

Кашни пучах алла кӗрет,
Пӗр пӗрчӗ тӑкӑнмасть ҫӗре,

тет малалла автор. Чи малтан - ку тӗрӗс мар: пӗр пӗрчӗ мар, пин 
пӗрчӗ  те,  ытларах  та  тӑкӑнать.  Унтан  -  ку  хайхи  эпир  асӑннӑ 
максимализма кӗрекен  якалӑх,  тикӗслӗх.  -  Тырпула  тӑккаламасӑр 
пуҫтарар! - тесе ҫырма  пӑрахман-ҫке-ха пирӗн  хаҫатсем. Кунта «ах, ан 
тӑкӑнтӑрччӗ»,  «тӑкас  марччӗ» тенӗ  шухӑшпа  пӑшӑрханни вырӑнлӑрах 
пулнӑ пулӗччӗ, ҫынна ытларах ӳкӗте кӗр-тӗччӗ, мӗншӗн тесен поэт ҫав 
пучаха йӑлтах урӑхла кӑтартса вӗҫлет хӑйӗн сӑввине:

Аҫтан ӳкерӗн пучаха? 
Вӑл ӳснӗ пирӗн ырлӑха.
Эпир хисеп туса ӑна 
Ҫӗкленӗ чаплӑ вырӑна. 
Вӑл пур ӗҫхалӑх умӗнче -
Ҫӗршывӑн гербӗ ҫийӗнче.

Ҫакӑнта  ӗнтӗ  сӑввӑн  пахалӑхӗ,  шухӑш  варри,  тӗшши.  Ҫакӑн  пек 
пӗтӗҫтерӳсем тума пӗлсех каймаҫҫӗ ҫав-ха пирӗн сӑвӑҫсем. Анчах пучах 
ҫӗршывӑн гербӗ ҫийӗнче мар, вӑл хӑй ҫав гербӑн уйрӑлми пайӗ.



Тарӑн шухӑша калама тӗрӗс сӑмах майлашӑвӗ кирлӗ. Эпир пулса 
ҫитнӗ,  илемлӗ,  ҫирӗп  формӑшӑн  кӗрешетпӗр.  Форма  вӑл  ытахальтен 
ҫакса янӑ юсав кӑна мар. Вӑл произведенин тӗп шухӑшне ӑнланса илме 
пулӑшать, ӑна уҫӑмлӑ тӑвать, вӑйлӑлатать. Содержанийӗ пулсан, форми 
тупӑнать,  тенисем  -кахаллӑхпа  мӗскӗнлӗхе  тӳрре  кӑларасшӑн  е 
литература  ӗҫне  юри  сӑтӑр  тӑвасшӑн  павранӑ  сӑмахсем  ҫеҫ.  Сӑра 
мӗнле кӑпӑклӑ-хӑймаллӑ пулсан та, ӑна яшка тирӗкӗпе ӗҫме кӑмӑллах 
пулмӗ. Унӑн хӑйӗн курки пур.

А. А. Серафимович патне ҫырнӑ уҫӑ ҫырӑвӗнче А. М. Горький ҫапла 
каланӑ:

«Сӑмахлӑ  пултарулӑхра  чӗлхене  ҫителӗклӗ  пӗлменни  яланах 
культура  сахаллине  кӑтартать,  тата вӑл яланах идеологи  тӗлӗшӗнчен 
сахал вӗреннине палӑртать, - ҫакна ӑнланма вӑхӑт ӗнтӗ!

Литературӑна сӑмах ҫӳп-ҫапӗнчен тасатма, хамӑр чӗлхене  уҫӑмлӑ 
та  ӑнланмалла  тума  никама  хӗрхенсе  тӑмасӑр  кӗрешмелле;  тӳрӗ 
кӑмӑлпа ӗҫлесе тунӑ техникӑшӑн (илемлӗ ҫырулӑх техникишӗн - П.  X.) 
кӗрешмелле,  унсӑрӑн  уҫӑмлӑ  идеологи  пулма  пултараймасть».  (М. 
Горький, 27-мӗш том, 151 - 152 страницӑсем.)

Ҫак  сӑмахсем  пирӗн  кирлӗ-кирлӗ  мар  ҫӗртенех  армак-чармак 
хӑлаҫланса хут сая яракан ӑслӑ пуҫсене тӳрех пырса тивеҫҫӗ.

Чӑваш  поэзийӗн  культури пӗчӗкҫӗ мар. Федоровпа Иванов хыҫҫӑн, 
Ҫеҫпӗлпе Элкер хыҫҫӑн эпир вайӑн-шайӑн ӗҫлеме пултараймастпӑр. Ун 
пек тивӗҫ никамӑн та ҫук: ваттин те, ятлин те, ятсӑррин те.

Виҫӗ ҫамрӑк поэтӑн кӗнекисене эпир юриех асӑнмасӑр хӑвартӑмӑр. 
В.  Алендей  ҫинчен  ҫырнӑ  В.  Долгов  статьипе,  пӗтӗмӗшпе  илсен, 
килӗшмеллех  пулать  пирӗн. Г.  Ефимовпа М. Хури  пирки А. Алгапа Н. 
Евстафьев  чылаях  ҫителӗклӗ,  тӗпчевлӗ,  тишкӗрӳллӗ  шухӑшсем 
каланӑччӗ.

Пур ҫыра-тӑранах асӑнма май та ҫук, кирлӗ те мар пулӗ тетпӗр.



В. В. Маяковский поэзие чи йывӑр ӗҫ тенӗ. Ҫав йывӑр ӗҫе пуҫӑнса, 
сӑмах тутине пӗлнӗ е тин астивнӗ ҫынсен ячӗсемех ҫак пӗчӗк статьяра 
шӑнӑҫаяс ҫук. Халӑх культури  хӑпарнӑҫемӗн, ӳснӗҫемӗн талантсем тан 
шывӗ пек тапса тухаҫҫӗ.

Эпир  кунта  ҫамрӑксен  пултарулӑхӗнчи  типлӑрах  япаласене  илсе 
кӑтартма тӑрӑшрӑмӑр. «Ырланинчен» «хурлани» ытларах пулчӗ пулсан, 
вӑл ҫамрӑксен шанчӑкне пӗрре те шӑнтса лартмалла мар.

Хӑйне критикленине  юратакан  ҫынна  курман-ха  эпир:  критика вӑл 
савни мар. Критикӑна ӑнланакансем поэтсем хушшинче те тупӑнкалаҫҫӗ. 
Ҫамрӑксенчен ун  пеккисем йышлӑрах, теҫҫӗ.  Ҫавсем ҫинче ӗнтӗ пирӗн 
шанчӑк. Пысӑк шанчӑк!

1954 ҫ.


